
Ризаэддин бине Фәхреддин хезмәтләрендә балаларга әхлак тәрбиясе бирү нигезләре «БАЛА ТӘРБИЯЛӘҮ УЛ - ШӘХСИ ҮРНӘК». Р.Фәхреддин
Бүген мәктәпләрдә белем-тәрбия мөнәсәбәтендә үзгәрешләр кертү зарурилыгы килеп басты. Хәзерге вакытта белем һәм тәрбия бердәмлеге тулысынча тормышка ашырылмый. Белем бирү вакытында күп мәгълүмат бирү укучыларда әхлакый сыйфатлар формалаштыруны арткы планга күчерде. 
Белем бирүдә рухи тәрбия бирү идеясе бүген ата-аналарның да заказы булып тора. Әхлак тәрбиясе бирү - балалар учреждениеләренең төп бурычы да ул. Укучы мәктәптә көне буе укытучылар, мәктәп эшчеләре белән аралаша. Аңа көне буе “яхшы бул!” дип сөйләп торып, үзең шул сыйфатларга ия булмасаң, бернинди нәтиҗәгә дә ирешә алмыйсың. Бәлки бала каршында “икейөзле” булып кына калырга мөмкин. Шуңа күрә дә укытучының үзенә күркәм холыклы булырга, шәхси үрнәк күрсәтергә кирәк. Мәшһүр мәгърифәтче-галим, педагог Ризаэддин бине Фәхреддин үзенең “Адабе тәгълим” исемле китабында “Баланы укытырга биргән вакытта иң элек игътибар итәчәк нәрсә – укытучы табу һәм ул укытучының вазифасын үтәвендә көче булу-булмавын яхшы аңлаудыр...”
Укытучы нинди булырга тиеш соң? Аның вазифалары нидән гыйбарәт? Ризаэддин Фәхреддин укытучының 13 вазифасын тәфсилләп аңлата. 
Беренче вазифа укытучының холкы һәм аның гамәле турында. Мөгаллим кеше нинди генә зур белемгә, акылга ия булып та шуны үз дәресләрендә күрсәтеп, гамәлдә куллана алмаса, аның укытуы файда китермәс, ә бәлки зарар гына китерер. Без, укытучылар, барлык балаларны да бертигез күрергә тиешбез. Аларга шәхес итеп карарга кирәк. Һәр укытучының холкы аның укучысында чагыла.

Икенче вазифа булып укытучының белемне укучыга барып җитәрлек итеп аңлатып бирә белүе тора. ”Күңелеңдә булган гыйлемне ачык итеп аңлата белү - булдыклылыктыр ” ди бөек галим.

Өченче вазифа булып укытучыларның йомшаклылык, ягымлылык сыйфатларына ия булуы, үз-үзен олы итеп тота белүе тора. “Үзен-үзе олы итеп тота белә торган, сүзе үтемле бер солтан булганы өчен, шәкертләр укытучының ачуыннан, сүгүеннән, сугуыннан түгел, бәлки кан һәм төкләргә кадәр тәэсир итә торган сүзләреннән һәм үзен-үзе олы итеп тота белүеннән куркырлар. Ләкин мондый курку – дошманнан курку түгел, бәлки хөрмәт, олылау, мәхәббәт белән катнаш булган бер курку булыр”, ди галимебез. Баланы өстенә һәртөрле бизәк төшерү мөмкин булган бәһалы җәүһәр, яки һәрнәрсәне язарга мөмкин булган ак кәгазь белән тиңли.

Дүртенче вазифа булып ихласлылык, дикъкатьлелек, тырышлык сыйфатлары тора. Укытучы булган кеше укучыларын яхшы укыту белән бергә яхшы тәрбия итү турында да һәрчак истә тотарга тиеш.
Галимебез үз хезмәтендә шуны ассызыклый.

Укытучының бишенче вазифасы булып балаларны сынап карау юлы белән тану, гыйлем өйрәнүгә мәхәббәт тәрбияләп кызыксындыру, түземлелек сыйфатлары тора.

Укытучының алтынчы вазифасы, аның фикеренчә, үз укучыларына карата аларның ата-аналарына караганда да шәфкатьлерәк, мәрхәмәтлерәк булып, аларга, яхшылыкка өндәп, үгет-нәсыйхәт бирергә тиеш булуы. Нәсыйхәт сүз белән генә түгел, ә гамәлең һәм холкың белән балаларга күчергеч – үрнәк булып тора.
Җиденче вазифа – укытучының укучысын битәрләүдән тыелуы һәм тырышлыкның бөеклеге. Ризаэддин Фәхреддин фикеренчә, аңлы укытучы бервакытта да үз укучыларыннан олылау, аңа хезмәт итүне көтмәс.  
Укытучының сигезенче вазифасы итеп галимнәргә карата хөрмәт һәм мәхәббәт күрсәтелергә тиеш булуы санала. Борынгы бабаларыбыз Ислам дине әдәпләрен белмәгән һәм укымышлы булмаган кешеләрне укытучы итеп түгел, гади, кара эшче итеп дә алмаганнар. Тәкәбберлек, көнчелек, комсызлык, ачкүзлелек, үч алырга яратучанлык, үзен генә яратучылык, дөнья малын яратучылык, канәгатьсезлек, явызлык һәм болар кебек бозык холыкларның начар икәнлеген күрсәтә һәм укытучылар өчен әлеге сыйфатларның олы гаеп булуын билгели.

Укытучының тугызынчы вазифасы итеп, Ризаэддин Фәхреддин дөреслек һәм игътибар кебек сыйфатларны күрсәтә. Укучыларны һәр нәрсәдә дөреслеккә гадәтләндерергә, моны үзенең эш кагыйдәсе итеп итеп кулланырга, игътибарсызлык күрсәтмәскә тиешлеген аңлата. Гыйлем алуга игътибарның зур булырга тиешлегенә дә басым ясала.

Укытучының унынчы вазифасы итеп мәшһүр галим дәрес укыту ысулына игътибар итүне күрсәтә. Ризаэддин Фәхреддин укыту эшенең бөтен нечкәлеген, җитдилеген һәм җаваплылыгын ачып бирә. Дәрес бирү ысулын олыламаган укытучы, үз бәйсезлеге сәбәпле, балаларның зиһеннәрен изүдән башка бер файда китермәс дип саный.
Унберенче вазифа итеп гыйлем сайлап алу күрсәтелә. Гыйлем укыту эшендә бөтен дөнья акыл ияләре арасында сайлап алынган кагыйдә бар. Ул “Кирәктән соң кирәкләрне аңлату кирәк”, дип атала. Ризаэддин Фәхреддин әлеге әсәрендә балаларның башка бер заманда яшәү өчен дөньяга килгәннәрен билгеләп, “Сез балаларыгызны үз заманыгыздан башка заман өчен укытыгыз”, ди. Шуңа күрә балаларны укытканда без, аларның киләчәген күздә тотып, үсеп җиткәч тормыш итәр өчен кирәкле гыйлемнәр өйрәтергә тиешбез.
Укытучының уникенче вазифасы итеп, мәктәпнең һәм укытучыларның хәлен күзәтү күрсәтелә. Аның фикеренчә, мәктәпнең эчке хәленә, тәртибенә тиешле дәрәҗәдә күзәтү алып баруга җаваплы кеше булырга тиеш. Укучыларга гыйлем өйрәтүдән тыш, укытучылар аларның сәламәтлеге турында кайгыртырга тиешләр. Укучыларга тормыш итәр өчен кирәк булачак һәртөрле һөнәрләр өйрәтү дә - укытучы вазифасы.
Укытучының унөченче вазифасы итеп Ризаэддин Фәхреддин югарыда әйтеп үтелгән вазифалар өстенә, камиллекне арттыра торган кайбер өстәмә кагыйдәләрне күрсәтә. Менә алар:

1. Укытучы 
· матур һәм килешле итеп сөйли белергә тиеш.

· язу сәнгатенә оста булырга тиеш.

· аның хәтер дәфтәре булырга тиеш.

· тарихны белергә тиеш.

· гадел булырга тиеш

Ризаэддин Фәхреддиннең “Адабе тәгълим” китабы бер гасыр элек язылган булса да, бүген дә үзенең әһәмиятен югалтмый. Әлеге китап һәркемнең өстәл китабы булырга тиеш. Үзебезнең гүзәл холкыбыз белән укучыларны тәрбиялик. Аларны киләчәк заман өчен укытыйк һәм тәрбиялик.
Ризаэддин Фәхреддин кебек олы шәхесләр биргән милләтебез белән һәрчак горурланып яшәргә язсын. 
